
Вовед
Честите проблеми со менталното здравје како што се депресијата и анксиозноста се 
главни фактори што придонесуваат за глобалното оптоварување со болести. Пред 
пандемијата предизвикана од КОВИД-19, истражувањата проценуваа преваленција 
на анксиозност и депресија до 20,8 %, при што само анксиозноста достигнуваше 
28,8 %. Истражувањето наведено во студијата на УНИЦЕФ за менталното здравје 
на адолесцентите и нивните старатели за време на пандемијата укажува на тоа 
дека жените имаат тенденција да пријавуваат повисоки стапки на депресија и 
анксиозност во споредба со мажите1.

Во 2022 година, постпородилна депресија се манифестирала кај 27,6 % од 
младите мајки во Северна Македонија, додека 27,8 % биле погодени од умерена 
до екстремна анксиозност2. И покрај тоа што декларативно се препознава важноста 
на менталното здравје на мајките, националните политики во Северна Македонија 
и натаму не успеваат да одговорат на специфичните потреби на мајките. Со оглед 
на тоа што во земјата постои само една група за поддршка на менталното здравје 
на мајките, пристапот до неа е сериозно ограничен, особено за жените надвор од 
главниот град1. Исто така, не постојат сеопфатни политики за родителско отсуство 
што поттикнуваат споделена родителска одговорност помеѓу двајцата родители, 
што дополнително го зголемува товарот врз менталното здравје на мајките. Овие 
недостатоци ја нагласуваат итната потреба од реформи кои би ги подобриле 
структурите за поддршка на менталното здравје на мајките. 

Овој документ се залага за мултидимензионален пристап кој ќе ја нагласи поврзаноста 
меѓу пристапот до услуги за негување на менталното здравје, системите за згрижување 
на децата и политиките за рамноправно родителско отсуство. Оваа рамка ги 
препознава системските препреки со кои се соочуваат жените при балансирањето на 
грижата за децата и професионалните обврски и се стреми да обезбеди холистичка 
поддршка преку адресирање на потребите за ментално здравје, обезбедување 
соодветни форми на грижа за децата, како и поттикнување споделена одговорност 
за грижа во рамки на семејството преку воведување споделено родителско отсуство.

1	  Според податоците од Пописот од 2021 година, 71 % од жените на репродуктивна возраст 	
	 живеат надвор од Скопје, главниот град на Северна Македонија.

Феминизам, грижа за децата и 
споделено родителско отсуство: пат до 
здраво мајчинство
Предизвиците со менталното здравје на мајките како што се постпородилната 
депресија и анксиозноста погодуваат значителен дел од новите мајки. И покрај 
распространетоста и влијанието на овие проблеми, многу жени не ја добиваат 
потребната поддршка поради стигмата и недостигот на пристап до соодветни услуги.

Егзистенцијалистичките и феминистички ориентирани терапевтски пристапи го 
оспоруваат медицинскиот модел што го патологизира перинаталните потешкотии. 
Егзистенцијалистите тврдат дека етикетирањето на овие предизвици како 
патолошки ги стигматизира жените, додека пак феминистичките терапии сметаат 
дека предизвиците на мајчинското ментално здравје се вкоренети во структурната 
родова нееднаквост и ја критикуваат претпоставката дека таквите проблеми може 
да се „излечат“ со лекови. Феминистичките пристапи се особено ефективни во 
справувањето со чувствата на осаменост, срам и вина кај новите мајки бидејќи се 
фокусираат на пошироките политички и општествени контексти на нивните животи.

Теоријата на Керол Гилиган за етиката на грижата3, иако не е конкретно фокусирана 
на мајките, е исклучително релевантна во овој контекст. Акцентот на Гилиган на 
грижата, односите и емпатијата одговара на искуствата на мајките, нагласувајќи 
го емоционалниот труд што го вложуваат мајките и притисокот што тој може да го 
изврши врз нивното ментално здравје, особено во отсуство на адекватна поддршка.

Редовните и темелни скрининзи за проблеми со менталното здравје во текот на 
раниот постпородилен период се неопходни за идентификување и справување 
со состојби како што се постпородилната депресија и анксиозноста. Овие 
процени се клучни за рано откривање и интервенција, и овозможуваат мајките да ја 
добијат потребната поддршка за ефективно да се справат со предизвиците поврзани 
со сопственото ментално здравје. Дополнително, пристапот до поддршка не треба 
да зависи од финансиската состојба на мајката. Затоа, од клучно значење е да има 
достапна хуманистичка психотерапија по прифатливи цени за оние што се соочуваат 
со предизвици со менталното здравје.

Имањето подобар пристап до услуги за грижа за менталното здравје не е доволно; 
на мајките исто така им е потребно време и ресурси за да побараат помош. Стресот 
поврзан со грижата за децата (дефиниран како стрес што го доживуваат мајките 
поради предизвиците при грижата за своето бебе) е еден од главните предиктори 
за појава на постпородилна депресија. Овој стрес вклучува физички, емоционални и 

психолошки предизвици како хранење, нарушувања на спиењето и приспособување 
на новата улога и мајчинството. Бек нагласува дека огромната одговорност што 
произлегува од грижата за доенчињата, особено без адекватна поддршка, може да 
доведе до или да ја влоши постпородилната депресија4.

Одговорноста за домаќинството и за грижата за децата несразмерно паѓа на 
жените, што дополнително придонесува за нивно исклучување од пазарот на трудот. 
Истражувањата ја потврдуваат врската помеѓу пристапот до квалитетна и достапна 
рана нега и едукација на деца и економското оснажување и подобрените можности 
за вработување на жените. Поконкретно, во општините со државни детски градинки, 
стапката на вработеност на жените изнесува 34,6%, споредено со 21,3% во областите 
каде што нема такви градинки, што покажува колку е значајна улогата на пристапот 
до услуги за згрижување на децата за учеството на жените на пазарот на трудот.5

Во Северна Македонија, 21 општина нема градинки, што ги остава родителите на 
приближно 17.000 деца на возраст до шест години без пристап до услуги за згрижување 
на децата по поволни цени. Во голем дел општините каде што има градинки, запишани 
се само околу 30% од децата на возраст до 6 години од причина што многу објекти 
се пополнети до или над својот капацитет. Овој недостиг ги принудува родителите 
да бараат алтернативни решенија за згрижување на децата како што се приватни 
градинки или дадилки, кои честопати се финансиски неизводливи опции за повеќето 
семејства. Следствено на тоа, многу мајки се принудени да се повлечат од пазарот 
на трудот за самите да се грижат за децата, што ја зголемува нивната економска 
ранливост и го зголемува влијанието на стресот поврзан со грижата за децата врз 
нивното ментално здравје.

За крај, важно е да се спомене дека вклучувањето на татковците во грижата 
за децата преку политики за споделено родителско отсуство2 има значителни 
придобивки што можат да придонесат кон општата ментална благосостојба на 
новите мајки. Придобивките вклучуваат поправедна распределба на домашните 
обврски, промени во родовите норми и зголемено учество на жените на пазарот на 
трудот, што понатаму го поттикнува економскиот раст и го намалува родовиот јаз 
во платите и пензиите, истовремено намалувајќи ја дискриминацијата врз жените6. 
Покрај тоа, ваквите политики им помагаат на двајцата родители да ја одржат врската 
со пазарот на трудот, додека истовремено придонесуваат за подобра рамнотежа 
помеѓу работата и приватниот живот, што може да води кон намалување на стресот7.

2	 ОЕЦД го дефинира родителското отсуство како отсуство од работа со заштита на работното 	
	 место за вработените родители по породувањето, за да се грижат за новороденчето. 		
	 На европско ниво, неодамнешната директива од 2010 година (Директива на Советот 2010/18/	
	 ЕУ) пропишува најмалку четири месеци непреносливо отсуство за секој родител.  

https://www.oecd.org/content/dam/oecd/en/data/datasets/family-database/pf2_1_parental_leave_systems.pdf

Дополнително, татковците кои земаат отсуство од две или повеќе недели веднаш по 
раѓањето на детето имаат поголеми шанси да останат активно вклучени во грижата за 
децата и домашните обврски и потоа89. Во тој контекст, една од најбрзите придобивки 
од споделеното родителско отсуство е намалувањето на стресот кој произлегува од 
нееднаквата распределба на домашните обврски. Ваквата споделена одговорност 
им овозможува на мајките физички и емоционално да закрепнат од породувањето, 
што е од суштинско значење за спречување на постпородилната депресија и на 
други проблеми со менталното здравје. Споделеното родителско отсуство, исто така, 
ги подобрува брачните односи и дава време за грижа за себе и за реализирање на 
личните планови, кои се клучни за одржување на менталното здравје во текот на 
напорните рани месеци од родителството.

Од општествена перспектива, непреносливото споделено родителско отсуство ги 
менува родовите норми со вклучување на мажите во грижата за децата, со што се 
намалува традиционалната перцепција на мајките како примарни старатели. Ваквата 
нормализација на вклученоста на татковците помага да се намали општествениот 
притисок врз жените и создава поподдржувачка средина за мајките. Дополнително, 
во земјите каде што татковското отсуство е вообичаено доаѓа до намалување на 
дискриминацијата врз жените на работното место и до намалување на родовиот 
јаз во платите. Според едно истражување од Шведска, за секој месец искористено 
татковско отсуство, платата на жената се зголемува за 7%10.

Во Северна Македонија беше изготвен предлог-закон за работни односи кој 
вклучуваше споделено, непреносливо родителско отсуство со цел да се зајакне 
родовата еднаквост и да се поддржат двајцата родители во обврските поврзани со 
грижата за децата. Меѓутоа, законот се соочи со значителен отпор од приватниот 
сектор и од конзервативните сили кои се противат на родовата еднаквост, обидувајќи 
се да ги ограничат улогите на жените надвор од домаќинството. Како резултат на тоа, 
законот никогаш не беше изнесен на гласање и беше вратен во работна процедура.

Заклучоци
Проблемите со менталното здравје на мајките, вклучително и постпородилната 
депресија и анксиозностa, се чести и имаат големо влијание врз новите мајки. 
Сепак, стигмата и ограничениот пристап до услуги често ги спречуваат жените да 
ја добијат потребната поддршка. Редовните и темелни психолошки скрининзи за 
време на постпородилниот период се клучни за рано откривање и интервенција. За 
ефективно управување со предизвиците на менталното здравје неопходен е пристап 
до достапна хуманистичка психотерапија по прифатливи цени. Стресот поврзан со 
грижата за децата е значаен предиктор за постпородилна депресија, а отсуството на 
соодветни системи за поддршка може да ги влоши состојбите со менталното здравје. 
Обезбедувањето пристап до услуги за згрижување на децата по прифатливи цени 
го ублажува овој стрес и го подобрува менталното здравје на мајките. Исто така, 
политиките за споделено родителско отсуство, особено непреносливото отсуство, 
придонесуваат за поправедна распределба на домашните обврски, ги менуваат 
родовите норми, го зголемуваат учеството на жените на пазарот на трудот и го 
намалуваат стресот врз менталното здравје кај мајките.

Препораки за политики
Ран скрининг на мајчинско ментално здравје при првиот постпородилен 
преглед:

	• Задолжителен скрининг за ментално здравје како дел од рутинската 
постпородилна нега за време на првиот лекарски преглед по породувањето.

	• Обучување на здравствените работници да ги препознаваат симптомите кои 
укажуваат на предизвици поврзани со менталното здравје кај мајките и да 
обезбедат јасни упатувања до специјализирани хуманистички и холистички 
услуги за ментално здравје.

	• Изготвување и дистрибуирање едукативни материјали за новите мајки 
за важноста на менталното здравје и на тој начин да ги нормализираат 
разговорите за постпородилната депресија и анксиозноста со цел 
намалување на стигмата.

Пристап до психотерапевтски услуги по прифатливи цени:

	• Субвенционирање на услугите за ментално здравје за мајките преку 
јавно здравствено осигурување или програми за социјална заштита со 

цел обезбедување достапна психотерапија по ниски цени, особено за 
семејствата со ниски приходи.

	• Зголемување на финансирањето на услугите за ментално здравје во рамки 
на заедницата кои нудат поддршка за менталното здравје на мајките, 
вклучувајќи и индивидуална терапија и групни сеанси.

Пристап до традиционални и нетрадиционални системи за згрижување деца, во 
зависност од контекстот:

	• Зголемување на јавното финансирање на установите за згрижување на 
децата, како што се градинките и дневните центри, со цел да се обезбеди 
широка достапност и прифатливи цени во сите општини.

	• Поддршка за нетрадиционалните системи за згрижување на децата во 
склад со контекстот, како што се опциите за флексибилно згрижување, во 
заедницата или во домашни услови.

	• Воведување финансиски субвенции за семејствата од регионите со 
ограничен пристап до јавни услуги за згрижување на децата кои како 
алтернатива користат приватни опции за згрижување на децата (приватни 
градинки или дадилки).

Споделено родителско отсуство:

	• Спроведување политики за непреносливо, споделено родителско отсуство со 
кои се обезбедува загарантирано слободно време за грижа за новороденчето 
за двајцата родители. 

	• Финансиски стимулации за компаниите што ќе го поддржат споделеното 
родителско отсуство, вклучувајќи субвенции или даночни олеснувања за 
бизнисите што спроведуваат прогресивни политики за родителско отсуство.

	• Спроведување законска заштита од дискриминација на работното место за 
мајките и за татковците кои користат родителско отсуство која би осигурала 
дека напредувањето во кариерата нема да биде негативно погодено за оние 
што користат отсуство за да се грижат за децата.

	• Отпочнување кампањи за подигнување на јавната свест за придобивките 
кои и родителите и општеството би ги имале од споделеното родителско 
отсуство, со цел промена на традиционалните родови норми околу грижата 
за децата и обврските во домаќинството.

